
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ԼԻԱԶՈՐ ՄԱՐՄԻՆ ՃԱՆԱՉԵԼՈՒ ՄԱՍԻՆ
Համաձայն «Պետական կենսաթոշակների մասին» Հայաստանի Հանրապետության օրենքի հավելված N 1-ի 2-րդ կետի 2-րդ ենթակետի և «Եկամտային հարկի, շահութահարկի և սոցիալական վճարի անձնավորված հաշվառման մասին» Հայաստանի Հանրապետության օրենքի 10-րդ հոդվածի 7-րդ մասի՝ Հայաստանի Հանրապետության կառավարությունը որոշում է.

1. Սահմանել, որ.

1) «Պետական կենսաթոշակների մասին» Հայաստանի Հանրապետության օրենքի հավելված 1-ով և «Եկամտային հարկի, շահութահարկի և սոցիալական վճարի անձնավորված հաշվառման մասին» Հայաստանի Հանրապետության օրենքի (այսուհետ՝ Օրենք) 10-րդ հոդվածի 7-րդ մասով սահմանված լիազոր մարմինը Հայաստանի Հանրապետության աշխատանքի և սոցիալական հարցերի նախարարության սոցիալական ապահովության ծառայությունն է (այսուհետ՝ Ծառայություն),

2) Ծառայությունը «Պետական կենսաթոշակների մասին» Հայաստանի Հանրապետության օրենքի հավելված N 1-ի 2-րդ կետի 3-րդ ենթակետով սահմանված Միջազգային կազմակերպությունների (այսուհետ՝ Միջազգային կազմակերպություն) վարձու աշխատողների համար գրանցման հայտը և անձնավորված հաշվարկը ներկայացնում է համապատասխան տեղեկատվությունն այդ կազմակերպությունից ստանալուց հետո՝ երեք աշխատանքային օրվա ընթացքում (անկախ Հայաստանի Հանրապետության օրենքով սահմանված ժամկետներից),
3) հաշվի առնելով «Եվրասիական տնտեսական միության մասին» պայմանագրի 32-րդ հավելվածի 44-րդ կետը՝ Միջազգային կազմակերպությունների վարձու աշխատողների համար անձնավորված հաշվարկը սահմանված ժամկետից ուշ ներկայացվելու կամ չներկայացվելու դեպքում Հայաստանի Հանրապետության հարկային օրենսգրքի 402-րդ հոդվածով սահմանված տուգանքը չի կիրառվում,  
4) Օրենքի 10-րդ հոդվածի 7-րդ մասով սահմանված գրանցման հայտում.
ա. որպես անձի բնակության վայրի հասցե՝ նշվում է բնակչության պետական ռեգիստրում անձի հաշվառման հասցեն,

բ. որպես անձի մասնագիտություն՝ նշվում է «այլ»,

գ. որպես անձի աշխատաժամանակի ռեժիմ՝ նշվում է «նորմալ  տևողություն»,

5) Օրենքի 10-րդ հոդվածի 7-րդ մասով սահմանված անձնավորված հաշվարկում որպես  փաստացի աշխատած ժամեր՝ նշվում է «0»,
6) Միջազգային կազմակերպությունների կատարած կենսաթոշակային և սոցիալական վճարների գումարները փոխանցվում են Հայաստանի Հանրապետության ֆինանսների նախարարության գանձապետարանում այդ նպատակով Ծառայության անվամբ բացված գանձապետական ենթահաշվին (այսուհետ՝ գանձապետական ենթահաշիվ),
7)  Ծառայությունը ոչ ուշ քան երեք աշխատանքային օրվա ընթացքում գանձապետական ենթահաշվին մուտքագրված գումարներն ամբողջությամբ փոխանցում է Հայաստանի Հանրապետության հարկային օրենսգրքով սահմանված միասնական հաշվին՝ վճարման հանձնարարականում նշելով այն ՀՎՀՀ-ն, որը հատկացվել է Ծառայությանը տվյալ Միջազգային կազմակերպության վարձու աշխատողների համար գրանցման հայտ և անձնավորված հաշվարկ ներկայացնելու համար,  
2. Թույլատրել Ծառայությանը Հայաստանի Հանրապետության ֆինանսների նախարարության գանձապետարանում բացել գանձապետական ենթահաշիվ: 
3. Ծառայության պետին.

1) սույն որոշումն ուժի մեջ մտնելուց հետո մեկամսյա ժամկետում Միջազգային կազմակերպությունների հետ փոխհամաձայնեցնել.

ա. Օրենքի 10-րդ հոդվածի 7-րդ մասով սահմանված գրանցման հայտը և անձնավորված հաշվարկները ներկայացնելու համար անհրաժեշտ տեղեկատվությունը Միջազգային կազմակերպությունների կողմից Ծառայությանը տրամադրելու ձևաչափը, տրամադրվող տեղեկատվության կազմն ու բովանդակությունը, 

բ. Միջազգային կազմակերպությունների կողմից Ծառայությանը տրամադրված տեղեկատվության մեջ անճշտությունների առկայության դեպքում (այդ թվում՝ տեղեկատվության և փաստացի փոխանցված գումարների միջև անհամապատասխանությունների առկայության դեպքում)՝ դրանք Միջազգային կազմակերպությունների հետ ճշտելու ընթացակարգերը, 

գ. տեղեկատվությունը սահմանված ժամկետներում չստանալու կամ կենսաթոշակային կամ սոցիալական վճարները փոխհամաձայնեցված ժամկետներում չկատարելու դեպքում՝ այդ մասին Միջազգային կազմակերպություններին  տեղեկացնելու ընթացակարգերը,

դ. կենսաթոշակային և սոցիալական վճարների հաշվարկման օբյեկտ համարվող եկամուտների ցանկը՝ հաշվի առնելով Հայաստանի Հանրապետության օրենքների պահանջները,

ե. Միջազգային կազմակերպությունների վարձու աշխատող՝ «Կուտակային կենսաթոշակների մասին» Հայաստանի Հանրապետության օրենքով սահմանված՝ կենսաթոշակային ֆոնդի ընտրության դիմումի հիման վրա սոցիալական վճարներ կատարող կամ սոցիալական վճար կատարելը դադարեցնելու մասին դիմում ներկայացրած անձանց վերաբերյալ տեղեկատվությունն այդ կազմակերպություններին տրամադրելու ընթացակարգերը. 

2) սույն որոշումն ուժի մեջ մտնելուց հետո 5-օրյա ժամկետում, համագործակցելով Հայաստանի Հանրապետության ֆինանսների նախարարության հետ, ապահովել սույն որոշման 2-րդ կետի կատարումը և Միջազգային կազմակերպություններին տրամադրել գանձապետական ենթահաշիվը, միասնական գանձապետական հաշիվը, ինչպես նաև Հայաստանի Հանրապետության կենտրոնական բանկի այն թղթակից բանկերի հաշիվները, որոնց միջոցով պետք է փոխանցվեն կենսաթոշակային և սոցիալական վճարների գումարները։

4. Հայաստանի Հանրապետության կառավարությանն առընթեր պետական եկամուտների կոմիտեի նախագահին.

1) հաշվի առնելով «Եվրասիական տնտեսական միության մասին» պայմանագրի 32-րդ հավելվածի 44-րդ կետը՝ սույն որոշումն ուժի մեջ մտնելուց հետո 10-օրյա ժամկետում Եվրասիական տնտեսական հանձնաժողովի և Եվրասիական տնտեսական միության դատարանի աշխատողների համար գրանցման հայտ և անձնավորված հաշվարկ ներկայացնելու նպատակով, որպես գործատու, Ծառայությանը հատկացնել համապատասխան հաշվառման համարներ, մուտքի անուններ և գաղտնաբառեր՝ ապահովելով Օրենքի 10-րդ հոդվածի 7-րդ մասով սահմանված գրանցման հայտը և անձնավորված հաշվարկները ներկայացնելը,

2) Օրենքով սահմանված տեղեկատվական բազայում Ծառայությանը հասանելի դարձնել կենսաթոշակային վճարի և սոցիալական վճարի ապառքների (ժամկետանց պարտավորությունների) վերաբերյալ տեղեկատվությունը։

5. Առաջարկել Հայաստանի Հանրապետության կենտրոնական բանկի նախագահին՝ 

1) սույն որոշումն ուժի մեջ մտնելուց հետո երեք աշխատանքային օրվա ընթացքում Ծառայությանը տրամադրել Հայաստանի Հանրապետության կենտրոնական բանկի այն թղթակից բանկերի հաշիվները, որոնց պետք է փոխանցվեն միջազգային կազմակերպությունների կողմից կատարվող կենսաթոշակային և սոցիալական վճարների գումարները՝ ռուսական ռուբլով (եթե գումարը փոխանցում է Եվրասիական տնտեսական հանձնաժողովը) և բելառուսական ռուբլով (եթե գումարը փոխանցում է Եվրասիական տնտեսական միության դատարանը),

2) ապահովել սույն կետի 1-ին ենթակետում նշված հաշիվներին մուտքագրված գումարների փոխարկումը Հայաստանի Հանրապետության դրամի և մուտքագրումը միասնական գանձապետական հաշվին՝ էլեկտրոնային վճարման հանձնարարականում նշելով.

ա. գումարի չափը այն արժույթով, որով գումարը փոխանցվել է միասնական գանձապետական հաշվին,

բ. գումարի չափը Հայաստանի Հանրապետության դրամով, 

գ. փոխարժեքը, որով իրականացվել է փոխարկումը։

6.  Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

ՀԻՄՆԱՎՈՐՈՒՄ
«Հայաստանի Հանրապետության կառավարության լիազոր մարմին ճանաչելու մասին» ՀՀ կառավարության որոշման նախագիծն ընդունման

1. Իրավական ակտի ընդունման անհրաժեշտությունը
Ներկայացվող նախագիծը նպատակ ունի ապահովել միջազգային կազմակերպություններում աշխատող քաղաքացիների կենսաթոշակային ապահովության իրավունքի իրականացումը։

1.1. Կարգավորման հարաբերությունների ներկա վիճակը և առկա խնդիրները

Համաձայն «Պետական կենսաթոշակների մասին» ՀՀ օրենքի՝ միջազգային պայմանագրով նախատեսված դեպքերում միջազգային կազմակերպությունում աշխատանքային հարաբերությունների մեջ գտնվող (պաշտոնեական պարտականությունները կատարող) Հայաստանի Հանրապետության քաղաքացու համար կատարում է սահմանված կենսաթոշակային վճար։

Միաժամանակ, համաձայն «Կուտակային կենսաթոշակների մասին» ՀՀ օրենքի՝ գործատու է համարվում նաև այն միջազգային կազմակերպությունը, որը միջազգային պայմանագրով նախատեսված դեպքերում այդ միջազգային կազմակերպությունում աշխատանքային հարաբերությունների մեջ գտնվող (պաշտոնեական պարտականությունները կատարող) Հայաստանի Հանրապետության քաղաքացու համար Հայաստանի Հանրապետության օրենսդրության համաձայն կատարում է կենսաթոշակի իրավունք տվող վճարներ։ Ըստ այդմ, սոցիալական վճար է կատարում նաև միջազգային կազմակերպությունում աշխատանքային հարաբերությունների մեջ գտնվող (պաշտոնեական պարտականությունները կատարող) Հայաստանի Հանրապետության քաղաքացին, եթե միջազգային պայմանագրի համաձայն նրա համար կատարվում է կենսաթոշակային վճար։

Համաձայն «Եկամտային հարկի, շահութահարկի և սոցիալական վճարի անձնավորված հաշվառման մասին» ՀՀ օրենքի՝ միջազգային կազմակերպության վարձու աշխատողի համար գրանցման հայտերը և անձնավորված հաշվարկը ներկայացնում է ՀՀ կառավարության լիազորած մարմինը։

1.2. Առկա խնդրի առաջարկվող լուծումը
Հաշվի առնելով վերը նշվածը՝ նախագծով առաջարկվում է Օրենքի կիրարկումն ապահովելու նպատակով սահմանել ՀՀ կառավարության լիազոր մարմինը և կանոնակարգել Միջազգային կազմակերպությունների վարձու աշխատողների համար գրանցման հայտի և անձնավորված հաշվարկի ներկայացման առանձնահատկությունները: 
Միաժամանակ, հարկ է նկատի ունենալ, որ «Եվրասիական տնտեսական միության մասին» պայմանագրի 32-րդ հավելվածի 44-րդ կետի համաձայն՝ Եվրասիական տնտեսական հանձնաժողովը և Եվրասիական տնտեսական միության դատարանը ստանձնել են համապատասխան վճարներ կատարելու պարտավորություն։

2. Կարգավորման առարկան

Նախագծով առաջարկվում է Օրենքի N 1 հավելվածի 2-րդ կետի 2-րդ ենթակետով, ինչպես նաև «Եկամտային հարկի, շահութահարկի և սոցիալական վճարի անձնավորված հաշվառման մասին» ՀՀ 10-րդ հոդվածի 7-րդ մասում սահմանված դեպքերում լիազոր մարմին ճանաչել Հայաստանի Հանրապետության աշխատանքի և սոցիալական հարցերի նախարարության սոցիալական ապահովության ծառայությանը՝ սահմանելով նաև գրանցման հայտը և անձնավորված հաշվարկը լրացնելու և ներկայացնելու առանձնահատկությունները։
Մասնավորապես, սահմանվում է, որ գումարների փոխանցումն ու մուտքագրումը ՀՀ պետական բյուջե կազմակերպելու, այդ գումարները հարկային մարմնի տեղեկատվական համակարգում հաշվառելու նպատակով Հայաստանի Հանրապետության ֆինանսների նախարարության գանձապետարանում Ծառայության անվամբ բացվում է գանձապետական ենթահաշիվ։

Միաժամանակ, օրենքի կիրարկումն ապահովելու վերաբերյալ պետական մարմիններին տրվում են համապատասխան հանձնարարականներ, իսկ Հայաստանի Հանրապետության կենտրոնական բանկին՝ ներկայացվում են առաջարկություններ:

Ընդ որում, դեռևս վերը նշված վճարները կատարելու են Եվրասիական տնտեսական հանձնաժողովը և Եվրասիական տնտեսական միության դատարանը (խնդրո առարկա կարգավորումները վերաբերում են այդ կազմակերպություններին)։

3. Իրավական ակտի կիրառման դեպքում ակնկալվող արդյունքը

Նախագիծն ընդունվելու դեպքում կապահովվի «Պետական կենսաթոշակների մասին», «Կուտակային կենսաթոշակների մասին» և «Եկամտային հարկի, շահութահարկի և սոցիալական վճարի անձնավորված հաշվառման մասին» ՀՀ օրենքների կիրարկումը:
ՏԵՂԵԿԱՆՔ

«Հայաստանի Հանրապետության կառավարության լիազոր մարմին ճանաչելու մասին» ՀՀ կառավարության որոշման նախագիծն ընդունելու դեպքում Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին
«Հայաստանի Հանրապետության կառավարության լիազոր մարմին ճանաչելու մասին» ՀՀ կառավարության որոշման նախագիծն ընդունելու դեպքում Հայաստանի Հանրապետության պետական բյուջեում ծախսերի և եկամուտների էական ավելացում կամ նվազեցում չի նախատեսվում: 
Որոշումն ընդունվելու դեպքում ՀՀ պետական բյուջեի եկամուտները կավելանան Եվրասիական տնտեսական հանձնաժողովում և Եվրասիական տնտեսական միության դատարանում աշխատող ՀՀ քաղաքացիների համար հաշվարկված և փոխանցված կենսաթոշակային վճարների չափով, իսկ ՀՀ պետական բյուջեի ծախսերը կավելանան այդ աշխատողների համար ՀՀ պետական բյուջեից վճարվող կուտակային վճարների և նրանց համար հաշվարկված և փոխանցված սոցիալական վճարների տարբերության չափով։  

ՏԵՂԵԿԱՆՔ
«Հայաստանի Հանրապետության կառավարության լիազոր մարմին ճանաչելու մասին» ՀՀ կառավարության որոշման նախագիծն ընդունելու դեպքում այլ իրավական ակտերում փոփոխություններ կամ լրացումներ կատարելու անհրաժեշտության բացակայության մասին
«Հայաստանի Հանրապետության կառավարության լիազոր մարմին ճանաչելու մասին» ՀՀ կառավարության որոշման նախագիծն ընդունելու դեպքում այլ իրավական ակտերում փոփոխություններ կամ լրացումներ կատարելու անհրաժեշտություն չկա:

